
FƏSİL 10.
Qloballaşma və insan inkişafı

10.1 Qloballaşmaya müxtəlif baxışlar

“Bəşəriyyətin inkişafının müasir mərhələsində qloballaşma onun əsas 
məzmununu müəyyən edir” desək yanılmarıq. Bu prosesin əsas səbəblərini, 
təzahür formalarını, nəticələrini, müxtəlif aspektlərini aydınlaşdırmadan müasir 
dünyamızda baş verən sosial, iqtisadi, kulturuloji, geosiyasi və digər prosesləri 
düzgün anlamaq mümkün deyil. 

Bir çoxlarımız fərqinə varmasaq da, qloballaşmanın təsirini və işarələrini 
hər gün həyatımızda görə bilərik. Adi gündəlik həyatınızı gözünüzün önündə 
canlandırın. Səhər yuxudan oyanıb dişlərinizi Avropada istehsal edilmiş diş 
pastası ilə fırçalayırsınız, Türkiyə məhsulu olan sabunla yuyunursunuz, Çində 
istehsal edilmiş kompüterinizdə dünya xəbərlərini Azərbaycan xəbər portalla-
rı ilə yanaşı, ABŞ, Rusiya və b. qəzetlərdən oxuyursunuz, elektron poçtunuza 
İsveçrədə beynəlxalq konfransda iştirakınızı təsdiq edən məktub alırsınız, Ko-
reyada istehsal edilmiş telefonunuzla dostunuzla zəngləşib gündəlik planlarınızı 
dəqiqləşdirirsiniz, səhər yeməyi süfrəsində mütləq hər hansı bir qida xaricdə 
istehsal edilib, İtaliyada istehsal edilmiş kostyumunuzu geyinib, Almaniyada 
istehsal edilmiş avtomobilinizlə işə gedirsiniz. Başqa sözlə, hər gün siz dünya-
nın müxtəlif bölgələrində istehsal edilən məhsullara və tanımadığınız minlərlə 
insana arxalanaraq gündəlik həyatınızı qurursunuz. Bu cür qarşılıqlı asılılıq 
məhz beynəlxalq ticarətin və qloballaşmanın xidmətləridir. Sizi yuxarıda sada-
ladığımız və sadalamadığımız məhsullarla təmin edən insanlar bunu sadəcə si-
zin rahatlığınızı fikirləşərək fədakarlıqla istehsal etmirlər. Və ya heç də həmişə 
hər hansı dövlət qurumu istəklərinizi nəzərə alıb bu istehlak məhsullarını is-
tehsal edib sizin ehtiyacınızı ödəməyə çalışmır. Əksinə sizin istifadə etdiyiniz 
məhsulları istehsal edən insanların özləri də, öz əməklərinin nəticəsində sizin 
kimi digər istehlak məhsullarını istifadə edirlər. Məhz bütün bunları arqument 
gətirərək müasir liberal iqtisadçılar iddia edirlər ki, genişlənən beynəlxalq ticarət 
və qloballaşma bütün xalqların və insanların maraqlarına cavab verir, çünki bu 
prosesin nəticəsində hər kəs daha yaxşı imkanlar əldə etmiş olur.

Hazırda dünyada müxtəlif mətbuat dərgilərində və elmi məcmuələrdə ən ge-
niş müzakirə edilən mövzular qloballaşma və onun ayrı-ayrı xalqların ənənəvi 
mədəni yaşam tərzlərinə və maddi rifahlarına təsiri haqqında bir-birinə zidd 
mövqelərdir. Bu termin aktiv elmi dövriyyəyə 1983-cü ildə Harvard professoru 
Teodor Levit tərəfindən gətirilsə də, ilk dəfə 1944-cü ildə işlədilmişdir. Biz tez-
tez ayrı-ayrı ölkələrdə əhalinin neçə faizinin qloballaşmanı dəstəklədiyini, neçə 
faizinin bu prosesin əleyhinə olmasını və ümumiyyətlə insanların bu prosesə 

münasibətini öyrənməyə çalışan rəy sorğularının keçirilməsi haqqında eşidirik. 
Bir çoxlarınız yəqin ki, televiziya kanallarında Böyük Yeddilərin (G7 ölkələri)  
görüşləri zamanı müxtəlif ölkələrdən olan anti-qlobalistlərin yürüşləri və bu 
yürüşlərə qarşı ictimai asayiş qüvvələrinin, hətta ordu birləşmələrinin böyük 
təhlükəsizlik tədbirləri həyata keçirməsi haqqında xəbərləri izləmisiniz. Müxtəlif 
ölkələrdən olan anti-qlobalistlər asayişi mühafizə edən qüvvələrlə açıq toqquş-
maya girir və McDonalds, Coca-Cola, Pepsi və transmilli şirkətlərin simvolları 
olan digər beynəlxalq markaların dükanlarına hücumlar edir, həmin obyektləri 
dağıdaraq mümkün qədər çox ziyan vurmağa çalışırlar. Yəqin ki, artıq bir çox-
larınız anti-qlobalistlərin nə üçün bu hərəkətləri nümayişkaranə və mütəşəkkil 
formada etdikləri sualını özünüzə vermisiniz.

Bir qrup hiperqloballaşma konsepsiyasının tərəfdarı olan alimlər hesab 
edirlər ki, qloballaşma şübhəsiz hamı üçün mənfəətlidir, belə ki, ölkələr arasında 
sərhədlər aradan qalxır və buna görə də ölkələr bu prosesə daha yaxından qoşul-
maq üçün öz iqtisadiyyatlarını liberallaşdırmalıdırlar. Digərləri inkişaf etmiş və 
uzun müddət qloballaşmanın aktoru deyil, obyekti olmuş inkişaf etməkdə olan 
ölkələr prizmasından məsələyə baxaraq, qloballaşmanın və transmilli şirkətlərin 
rolunu mənfi qiymətləndirirək bu prosesə tənqidi yanaşırlar. Məsələn, məşhur 
iqtisadçı, Nobel mükafatı laureatı, Beynəlxalq Bankın və keçmiş ABŞ prezidenti 
B. Klintonun məsləhətçisi olmuş C. Stiqlits qloballaşmanı və beynəlxalq maliyyə 
qurumlarını “içəridən” neokeynsiançılıq (Neo-Keynesian) mövqeyindən tənqid 
edərək qloballaşmanın mənfi təsirlərini aradan qaldırmaq üçün dövlət nizamlan-
ması mexanizmlərinin gücləndirilməsinin əhəmiyyətini vurğulayırlar.

Əslində qloballaşma çox qədim dövrlərdən nəqliyyatın və rabitənin inkişafı 
nəticəsində bir-birindən təcrid edilmiş xalqların ünsiyyətə girməsindən başla-
mışdı. Atların və dəvələrin əhliləşdirilməsi və yelkənli qayıqların inkişafı bir-
birindən təcrid edilmiş xalqları bir-biri ilə müxtəlif xarakterli münasibətlərə 
girməsinə gətirib çıxarmışdır. Bu əlaqələr həmin xalqların heç də həmişə 
iradəsinə və mənfəətlərinə uyğun olmamışdır. Min illərlə müxtəlif ideyalar, 
incəsənət növləri və mədəniyyətlər müxtəlif xalqlar arasında dünyanın bir 
yerindən o birinə yayılmışdır.

Orta əsrlərdə dünyanın müxtəlif bölgələrində yaşayan xalqların bir-biriləri 
haqqında çox səthi və bəzən də fantastik təsəvvürləri vardı. Çox az insan bir 
qitədən digərinə səyahət edirdi. Bu səfərlər nəinki uzun zaman tələb edirdi, həm 
də bir çox hallarda insan həyatı üçün təhlükəli idi. Məsələn, Venesiyalı səyyah 
Marko Poloya öz ölkəsindən Uzaq Şərqə səyahət edib qayıtması üçün 24 il 
vaxt lazım olmuşdu. İndiki zamanda Yer kürəsini tam dövr etməyə sadəcə bir 
neçə gün vaxt, dünyanın ən ucqar iki nöqtəsi arasında informasiya və maliyyə 
əməliyyatlarını həyata keçirmək üçün isə cəmi bir neçə saniyə vaxt lazımdır. 
Qloballaşma yeni fenomen deyil, lakin müasir dövrümüzdə o fərqli xarakter al-

mışdır. Bu imkanlardan nəinki dövlətlər və hüquqi şəxslər öz iş fəaliyyətlərində 
istifadə edir, adi insanlar da sosial şəbəkələr və internetin irəli sürdüyü digər 
imkanlardan istifadə edərək əlaqə saxlayır, müxtəlif xarakterli informasiya 
mübadiləsi aparırlar. Başqa sözlə, dünyamız həqiqətən də “kiçik bir kəndə” 
çevrilməkdədir. Bu prosesdə heç şübhəsiz Elmi-Texniki Tərəqqinin irəli sürdüyü 
imkanlar mühüm rol oynayır və gələcəkdə də Elmi-Texniki Tərəqqinin imkanla-
rı artdıqca, qloballaşma prosesi daha da dərinləşəcəkdir.

1945-ci ildə atom bombasının partladılmasından sonra Albert Eynşteyn de-
mişdi ki, dünya XX əsrin sonlarında əhəmiyyəti heç də az olmayacaq informasi-
ya partlayışı ilə üzləşəcək. 50 il bundan əvvəl 30 səhifəlik mətni 5 min kilometr 
məsafəyə göndərmək üçün ən azı 3 gün və 30 dollar xərc lazım idi. 20 il bundan 
əvvəl həmin həcmdə məlumatı faksla göndərmək üçün bir neçə saat və 50 dollar 
vəsait lazım idi. Bu gün İnternetin köməyi ilə həmin həcmdə məlumatı ötürmək 
üçün bir neçə saniyə və 3 sent lazımdır. Beləliklə, informasiyanın ötürülmə 
sürəti 300 min dəfə artmış, bunun üçün lazım olan xərclər isə min dəfə azalmış-
dır. Təsadüfi deyil ki, bu gün dünyanın ən zəngin insanı qızıl və neft sahibi deyil, 
məhz informasiya texnologiyalarını inkişaf etdirmiş Bill Qeytsdir.

Qloballaşma prosesi nəticəsində dünya vahid məkana çevrilir və bu məkanda 
informasiya, məhsul və xidmətlər, kapital, ideyalar və onların daşıyıcıları hərəkət 
edir. Qloballaşma vahid beynəlxalq iqtisadi, hüquqi, mədəni və informasiya 
məkanın formalaşması prosesini nəzərdə tutur.

Qloballaşma barədə bir çox peşə sahiblərinin, müxtəlif  təmayüllü (sağ, sol, 
mərkəzçi, liberal, mühafizəkar, dini) siyasətçilərin, beynəlxalq münasibətlər üzrə 
mütəxəssislərin, politoloqların, kulturoloqların, jurnalistlərin və b. müzakirələrini 
dinləyərkən bir məsələni heç zaman unutmaq lazım deyil ki, müasir qloballaşma 
hər şeydən əvvəl bir iqtisadi proses və fenomendir. Məhz buna görə heç şübhəsiz 
istənilən iqtisadi proses kimi qloballaşma da ilk növbədə insanların maddi ri-
fah və sosial vəziyyətlərinə toxunur. Qloballaşma prosesinin tərəfdarları və 
əleyhdarları öz arqumentlərini bu prosesin dünyanın ayrı-ayrı bölgələrində in-
sanların maddi vəziyyətlərinə müsbət və mənfi təsirləri üzərində qururlar. Iqtisa-
di qloballaşma özündə beynəlxalq inteqrasiyanın müxtəlif formalarını birləşdirir. 
Bura beynəlxalq ticarət, transmilli birbaşa investisiyalar, qısamüddətli dövriyyə 
kapitalının beynəlxalq dövriyyəsi, texnologiyaların yayılması və beynəlxalq 
miqrasiya aiddir. Heç şübhəsiz qloballaşma prosesi XXI əsrin üzümüzə gələn 
onilliklərində dünya iqtisadiyyatının və siyasətinin əsas müəyyənedici amili ol-
ması ilə yanaşı, beynəlxalq siyasi və iqtisadi münasibətlərinin yeni sisteminin 
formalaşmasında əsas təkanverici qüvvə olacaqdır.

Antiqlobalistlər hesab edir ki, qloballaşma prosesi transmilli şirkətlərin və 
inkişaf etmiş Qərbin fəaliyyətinin nəticəsidir. Onlar belə hesab edirlər ki, bu 
proses özü-özlüyündə antidemokratik, elitar, bir çox hallarda dağıdıcı xarak-

ter daşımaqla ayrı-ayrı ölkələri və insanlığı davamlı inkişafdan məhrum edir. 
Beynəlxalq təşkilatların və institutların funksiyalarını artırmaqla qloballaş-
ma milli dövlətləri zəiflədir və xalqların suveren hüquqlarını məhdudlaşdırır. 
Onlar əmindirlər ki, müasir dünyamızdakı  qlobal istiləşmə, ətraf mühitin 
çirklənməsi, ənənəvi dəyərlərin dağılması, nəzarət edilməz miqrasiya prosesləri, 
iş yerlərinin bağlanması və s. məhz bu prosesin doğurduğu nəticələrdir. Qlobal-
laşmanın əleyhdarları hesab edirlər ki, beynəlxalq ticarətin liberallaşdırılması 
inkişaf etməkdə olan ölkələrə inkişaf etmiş ölkələrin bazarlarına daxil olmaq-
da məhdudiyyətləri saxlamaqla ticarət baryerlərini aradan qaldırır. Buna görə 
də, bu proses dünyanın ayrı-ayrı regionları arasında qeyri-bərabərliyi artırmaqla 
onların arasında “assimetrik asılılığın” yaranmasına gətirib çıxarır. Yeni Şimal, 
yəni sənaye baxımdan inkişaf etmiş dünya “qloballaşma” prosesinin əsas “me-
neceri” rolunda, dünyanın digər bölgələri bu prosesin əsasən subyektləri rolunda 
çıxış edirlər.

Anti-qlobalistlərə görə qloballaşma insan inkişafına yardım edə bilər, amma 
bu proses problemləri kökündən həll edə bilməz. Bundan əlavə, bu proses daha 
geniş miqyasda yeni problemlər də yaratmaqdadır. BMT-nin məlumatına görə, 
dünyanın 54 ölkəsi bu gün 1990-cı il ilə müqayisədə daha kasıbdır. 21 ölkədə 
daha çox insan aclıqdan əziyyət çəkməkdədir. 14 ölkədə 5 yaşına qədər daha 
çox uşaq ölməkdədir. 34 ölkədə orta yaş həddi aşağı düşmüşdür. Həmçinin 80-ci 
illərdən başlayaraq 21 ölkədə insan inkişafı indeksi aşağı düşməyə başlamışdır. 
Təkcə 2003-cü ildə bütün dünyada 42 milyon insan HİV/QİÇS xəstəliyinə yo-

luxmuş, 2 milyon insan vərəm xəstəliyi üzündən vəfat etmişdir.
“Qərb antiqlobalistləri” milli qanunvericiliklə tənzimlənməyən və 

vətəndaşlar tərəfindən nəzarət edilməyən transmilli şirkətlərin və beynəlxalq 
maliyyə institutlarının hakimiyyətinə qarşı çıxırlar. Onlar hesab edirlər ki, qlo-
ballaşma bu ölkələrin xalqlarının maraqlarına deyil, transmilli şirkətlərin və 
beynəlxalq maliyyə qurumlarının maraqlarına qulluq edir. Dövlətin yurisdiksi-
yasından yuxarıda olan beynəlxalq institutlar demokratik yollarla qəbul edilmiş 
qanunların aliliyi prinsipini pozur. Ən maraqlısı isə, onlar hesab edirlər ki, qlobal-
laşma əmək miqrasiyasının miqyasını artırır və sənaye istehsalını inkişaf etmiş 
ölkələrdən inkişaf etməkdə olan ölkələrə köçürür, bu isə öz növbəsində işsizliyə 
gətirib çıxarır. Digər antiqlobalistlərdən fərqli olaraq, Qərb antiqlobalistləri daha 
yaxşı təşkilatlanmış, şəbəkələnmiş və ideoloji baxımdan mövqelərini daha aydın 
təqdim edirlər. 

Digər növ antiqlobalistlər “milliyətçi” antiqlobalistlərdir -- onlar əsasən in-
kişaf etməkdə olan ölkələrdə geniş fəaliyyət göstərirlər. Bu cərəyanın platforma-
sının əsasında beynəlxalq maliyyə institutlarının “hökmünə və hakimiyyətinə” 
qarşı durmaq durur. Onların fikrincə, qloballaşma Qərbin Bretton-Vuds institut-
larından və transmilli şirkətlərdən ibarət “hakim dünya elitasının” təşviq etdiyi 
bir prosesdir. İnkişaf etməkdə olan ölkələr hesab edirlər ki, onlar bu prosesdə 
əlverişsiz mövqedədirlər, belə ki, onlar öz daxili bazarlarını qoruya bilmirlər, 
çünki əsasən dövlət tərəfindən subsidiyalaşdırılmayan kənd təsərrüfatı malları 
və xammal ixrac edirlər.

“Sosialist antiqlobalizmi” öz əsasını paternalist cəmiyyətlərdən və on 
illərlə sol partiyaların hakim olduğu, hazırda isə keçid dövrü iqtisadiyyatlar 
olan ölkələrdən götürür. Onlar radikal liberallaşma konsepsiyasına, Beynəlxalq 
Ticarət Təşkilatı, Dünya Bankı və digər maliyyə institutları tərəfindən yeridilən 
“bazar fundamentalizminə” qarşı çıxırlar. Onlar hesab edirlər ki, ABŞ və digər 
inkişaf etmiş Qərb ölkələrinin hakim olduğu bu qurumlar inkişaf etməkdə olan 
ölkələrin xalqların maraqlarını heç zaman nəzərə almayacaqlar. Son iqtisadi 
böhrandan sonra isə onlar daha əminliklə iddia etməyə başladılar ki, iqtisadiy-
yatda özü-özünü nizamlayan “görünməz əl” anlayışı səhv yanaşmadır.

“Ekoloji antiqlobalizm” antiqlobalist cərəyanların içində ən məşhuru və ge-
niş yayılmışlardan biri olaraq qloballaşmanın ətraf mühitə və biosferaya dağı-
dıcı və mənfi təsirini irəli sürür. Bu cərəyanın tərəfdarları hesab edir ki, qlobal 
istiləşmənin faciəvi nəticələrinin qarşısını almaq üçün planetə intensiv iqtisa-
di inkişaf baxımından yanaşma dəyişməlidir. Yırtıcı halda gəlirlərin artırılması 
yarışına girən transmilli şirkətlər bu gün planetin bizə təqdim etdiyi resursları 
mənimsəyərək davamlı inkişaf və gələcək nəsillər haqqında düşünmürlər.

Ən radikal formalı antiqlobalistlər isə “sivilizasiya antiqlobalistləri”dir -- 
onlar əsasən özlərində dini, radikal və ekstremist təşkilatları birləşdirirlər. Bu 

cərəyanın platformasının əsasında ənənəvi mədəniyyətlərin aşınmasına, yad ide-
ologiyaların, dəyərlərin və ideyaların yayılmasına qarşı çıxmaq durur. Ənənəvi 
dəyərlərə hörmətlə yanaşan cəmiyyətlərdə yad mədəniyyətin elementlərinin da-
xil olması sadəcə ağrı ilə deyil, həm də böyük etirazla və kəskin müqavimətlə 
qarşılanır. Bu cür cəmiyyətlərdə yad mədəniyyətin elementlərini qəbul edənlərlə 
ona qarşı çıxanlar arasında daxili qarşıdurmalar da meydana çıxır. Həm də so-
nuncular yad mədəniyyəti qəbul edənləri satqın və ya reneqat hesab edirdilər.

Hər bir halda qeyd edilməlidir ki, qloballaşma özünün obyektiv səbəbləri 
olan real bir prosesdir. Onun əleyhdarları bir çox hallarda Avropanın yeni 
tarixindəki “ludditlər” hərəkatını xatırladır. XVII-XVIII əsrlər İngiltərəsində bu 
hərəkatın tərəfdarları hesab edirdilər ki, bütün sosial bəlaların kökündə meydana 
yeni çıxan dəzgahlar və maşınlar durur. Onlar dəzgahları və maşınları sındırıb-
dağıdaraq “köhnə xoş günləri” qaytarmağa çalışırdılar. 2008-ci ildə başlamış iq-
tisadi böhran bir sıra Valden Bello kimi “antiqlobalist” iqtisadçılara yeni eranın 
-- “de-qloballaşma” erasının başlanmasını elan etməyə imkan verdi. Bu iddi-
aların nə dərəcədə reallaşacağını zaman göstərəcək. Ancaq bir məsələni unut-
mamaq lazımdır ki, əvvəla qloballaşma kapitalist iqtisadiyyatının dövri inkişaf 
xarakterini dəyişəcəyini gözləmirdi, digər tərəfdən dünyadakı iqtisadi böhran 
mallar, xidmətlər, əmək və kapital bazarlarının qovuşması prosesinin qarşısını 
alır.

10.2 Qloballaşma prosesində müxtəlif meyllər

İlk növbədə qeyd etmək lazımdır ki, qloballaşma prosesinin hazırki di-
namikası beynəlxalq əmək bölgüsü, nəqliyyat və informasiya texnologiya-
ları sahəsində elmi-texniki tərəqqinin nəticəsidir. İnformasiya mübadiləsi və 
nəqliyyat sahəsində inkişaf hər şeydən əvvəl ölkələr arasında iqtisadi məsafəni 
azaltmışdır və ya aradan qaldırmışdır. Bu proses dərinləşdikcə isə ölkələr ara-
sında iqtisadi məsafə daha da azalacaqdır. Dünyanın istənilən nöqtəsindən 
məlumatları saniyədən də az müddətdə almağa, daha sonra emal etməyə və mü-
vafiq qərarları verməyə imkan verən müasir telekommunikasiya texnologiyaları 
beynəlxalq investisiya qoyuluşlarını və ticarət əməliyyatlarını həyata keçirməyə 
imkan verir. İnformasiya mübadiləsinin genişləndiyi dövrdə texnologiyaların və 
iqtisadiyyatın müxtəlif sahələrində beynəlxalq təcrübənin mənimsənilməsi pro-
sesi getdikcə daha da sürətlənməkdədir.

Beynəlxalq əmək bölgüsü dedikdə, müxtəlif ölkələr arasında ayrı-ayrı 
məhsulların istehsalı üzrə ixtisaslaşması nəzərdə tutulur. Beynəlxalq əmək böl-
güsü əsasən ölkələr arasında təbii və iqlim şəraitin, coğrafi vəziyyətə, təbii re-
surslara və enerji mənbələrə yaxınlıq ilə müəyyən edilir. Beynəlxalq əmək bölgü-
sü ilə dünyanın ayrı-ayrı ölkələri və regionları özlərinin inkişaf səviyyələrindən 

asılı olaraq müxtəlif məhsulların istehsalı, xidmətlər, elmi-texniki tərəqqinin və 
istehsalın müxtəlif sahələri ilə ixtisaslaşaraq dünya bazarında göstərilən sahələr 
üzrə mübadiləyə girirlər.    

Qloballaşmanın ikinci təkanverici qüvvəsi ticarətin və iqtisadi fəaliyyətin 
müxtəlif növlərinin liberallaşdırılması və buna müvafiq olaraq beynəlxalq 
ticarəti daha azad edən proteksionizm siyasətinin və digər məhdudiyyətlərin 
aradan qaldırılmasıdır. Proteksionizm siyasətinin aradan qaldırılması ilə tariflər 
aşağı salınır, məhsullar və xidmətlər üçün bir çox maneələr aradan qaldırılır. 
Digər liberallaşdırma tədbirləri ilə kapitalın, məhsulların və xidmətlərin azad 
hərəkəti daha da sürətlənir.

Qloballaşma prosesi bütün ölkələrin iqtisadiyyatlarına onların açıq və qapalı 
olmasından asılı olmayaraq öz təsirini göstərir. O, məhsulların və xidmətlərin 
istehsalına, əmək qüvvəsinin, investisiyaların, texnologiyaların bir ölkədən 
digərinə yayılmasına təsir göstərir. Bütün bunlar son nəticədə istehsalın effektiv-
liyi, əməyin məhsuldarlığı və rəqabətə davamlılığında öz əksini tapır. Məhz qlo-
ballaşma beynəlxalq rəqabətin kəskinləşməsinə gətirib çıxarmışdır. Bir məqamı 
unutmaq lazım deyil ki, istehsalın effektivliyinin və əmək məhsuladarlığının art-
ması heç də həmişə cəmiyyətdə ədaləti, bərabərliyi və insanların sosial rifahına 
təminat vermir.

Iqtisadiyyatın qloballaşması son dövrlər xüsusilə son onillikdə daha da 
genişlənmiş və dərinləşməkdədir. Bunun başlıca səbəbi müxtəlif bazarların ilk 
növbədə kapital, texnologiyalar və əmtəə, habelə müəyyən səviyyədə əmək ba-
zarlarının transmilli şirkətlər şəbəkəsində qarşılıqlı asılılıqlarının və bağlılıqla-
rının artmasından ibarətdir. Transmilli şirkətlərin böyük əksəriyyəti ticarət sek-
torunda fəaliyyət göstərsə də, ümumiyyətlə beynəlxalq şirkətlər inkişaf etməkdə 
olan ölkələrin iqtisadiyyatlarının yenidənqurulmasında yaxından iştirak edirlər. 
Bu əsasən transmilli şirkətlər tərəfindən həmin ölkələrdə maşınqayırma, neft-
kimya, elektron və s. və həmin ölkələrin iqtisadiyyatların ənənəvi sahələrinin 
modernləşdirilməsi vasitəsilə baş verir.

Son onilliklər ərzində transmilli şirkətlər tərəfindən dünyanın qabaqcıl in-
kişaf etmiş sənaye ölkələrindən maşınqayırma, neft-kimya və ümumiyyətlə ağır 
sənayenin, habelə digər real istehsal sahələrinin dünyanın inkişaf etməkdə olan, 
xüsusilə Çin, Cənub-Şərqi Asiya və dünyanın digər inkişaf etmiş ölkələrinə 
köçürülməsi baş verməkdədir. Bir çox hallarda isə real sektorda məhsullar Çində, 
Cənubi-Şərqi Asiya və digər inkişaf etməkdə olan ölkələrdə istehsal edilsə də, 
inkişaf etmiş ölkələrdə yalnız hüquqi və fiziki şəxslər qalmaqdadır. Bir çox mü-
asir tədqiqatçılar bunu müasir beynəlxalq iqtisadi və siyasi münasibətlərin yeni 
mərhələsi -- “postindustrial” və ya sənayeləşmədən sonrakı cəmiyyət adlandı-
rırlar.

XX əsrin son rübündə inkişaf etmiş Qərb ölkələrinin və Yaponiyanın da-

xil olduğu “postindustrial” cəmiyyəti həm də bəzən “kapitalizmdən sonrakı 
cəmiyyət”, “informasiya cəmiyyəti”, “texnotron cəmiyyət”, “elmi sivilizasiya” 
və s. də adlandırırlar. Postindustrial cəmiyyətin əsas əlaməti istehsalın kompü-
ter-texnologiya üsulu ilə qurulması, sərvətin başlıca olaraq “elmi biliklərin və 
informasiya” əsasında əldə edilməsidir. Bu yeni iqtisadi sistemin əsasında elm 
tutumlu və resurslara qənaət edən yüksək texnologiyalar durur. Bura mikroelekt-
ronika, telekommunikasiya, robot texnologiyaları, biotexnologiyalar və s. aiddir. 
İnformasiyalaşma ictimai həyatın və istehsalın bütün sferalarına nüfuz edir. 

Postindustrial cəmiyyətin digər mühüm xüsusiyyəti insan faktorunun ro-
lunun və əhəmiyyətinin artmasıdır. Bu dövrdə əmək resurslarının struktu-
ru dəyişməkdədir, başqa sözlə, fiziki əməyin payı və əhəmiyyəti azalmaqda, 
yüksək ixtisaslı əqli əməyin rolu artmaqdadır. Təhsilə və təlimə, ixtisasların artı-
rılmasına və ixtisas dəyişdirməyə qoyulan investisiyaların miqyası artmaqdadır. 
Postindustrial cəmiyyətdə tələbatların və ehtiyacların müxtəlifləşməsi və indivi-
duallaşması baş verməkdədir. Fərdin tələbatları siyahısında qeyri-maddi, sosial, 
intellektual, mədəni və humanitar xarakterli  məhsulların çəkisi artmaqdadır. 

Qloballaşma postindustrial iqtisadi şərtlər çərçivəsində məhsuldar qüvvələrin 
inkişafından irəli gələn obyektiv proses kimi özünə cəlb etdiyi cəmiyyətlərin 
mədəniyyətlərinə də təsir edir. Təsadüfi deyil ki, qloballaşma praktikada əslində 
qərbləşmə anlamına gəlir. Bir çox hallarda şərq cəmiyyətlərinə zidd qərb 
dəyərlərinin qloballaşma ilə bu cəmiyyətlərə sirayət etməsi kəskin reaksiyaya 
səbəb olur və milli identiklik hisslərini təsdiqini gücləndirir.

Qloballaşma müxtəlif ideyaların və biliklərin sərhədsiz olaraq yayılaraq 
müxtəlif mədəniyyətlərin və yaradıcılıqların inkişafına şərait yaratsa da, bir çox 
xalqlar üçün təhlükə yaradır. Ona görə də mədəni təhlükəsizlikdən danışarkən 
mütləq San Dieqo Kaliforniya Universitetinin Kommunikasiya Texnoloqiya-
ları üzrə professoru Herbert İ. Şillerin müəllifi olduğu “mədəni imperializm” 
nəzəriyyəsinə mütləq toxunmaq lazımdır. Mədəni imperializm nəzəriyyəsinə 
görə, Qərb dövlətləri kütləvi informasiya vasitələri üzərində hakim olmaqla, 
Qərb dünyagörüşünü yeridərək və digər xalqların milli mədəniyyətlərini dağıda-
raq Üçüncü Dünya Ölkələrinin mədəniyyətləri üzərində güclü təsirə malikdirlər. 
Şiller iddia edir ki, Qərb sivilizasiyası böyük maliyyə imkanlarına malik ol-
duğuna görə mediada yayılan materialların (filmlər, xəbərlər, komediyalar və 
s.) əksəriyyətini istehsal edir. Dünyanın qalan ölkələri isə özlərininkini isteh-
sal etmək əvəzinə bunu idxal edir, çünki bu daha ucuz başa gəlir. Buna görə 
də Üçüncü Dünya Ölkələri Qərb dünyasının yaşam tərzi, inanclar sistemi və 
düşüncə tərzi ilə dolu mediaya baxırlar. Üçüncü Dünya ölkələrinin xalqları sonra 
gördüklərini təqlid etmək istəyir və daha sonra öz ölkərində mədəniyyətlərini 
dağıdırlar. Daha sonra müəllif belə bir qənaətə gəlir ki, insanlar necə hiss etmək, 
davranmaq, düşünmək və yaşamaq barəsində azad seçimə malik deyillər. Onlar 

televiziyada nəyi görürlərsə, ona uyğun reaksiya verirlər, çünki onlar televiziya-
da çox zaman gördüklərini öz həyatları ilə müqayisə edirlər, sonuncu isə lazım 
olandan az təsvir edilib. Şiller daha sonra göstərir ki, Üçüncü dünya ölkələri 
Qərb sivilizasiyalarının proqramlarını yayımladıqca bu ölkələrin xalqları məhz 
Qərb sivilizasiyalarının insanları kimi davranmaq, hiss etmək, düşünmək və ya-
şamaq lazım olduğuna, onların həyat tərzinin ideal təqlid norması olduğuna ina-
nacaqlar.

Bir məsələni də unutmaq olmaz ki, hazırda dünyanın iqtisadi cəhətdən inki-
şaf etmiş ölkələrində fiziki çəkisi olmayan və böyük elm tutumlu məhsullar is-
tehsal edən sahələr iqtisadiyyatın ən dinamik inkişaf edən sektorudur və ümumi 
iqtisadiyyatda onun payı artmaqdadır. Məsələn, ABŞ üçün ən çox gəlir gətirən 
əsas ixracat məhsulu təyyarə və avtomobil deyil, məhz əyləncə sektoru olan Hol-
livudun istehsal etdiyi filmlərdir. Məsələn, Hollivud istehsal etdiyi filmlərdən 
əgər 1997-ci ildə 30 milyard gəlir götürürdüsə, hazırda bu rəqəm təxminən 100 
milyard dollara (inflyasiya nəzərə alınmaqla) çatmışdır. 

Ənənəvi cəmiyyətlər innovasiyalara həssas olmaqla xarici iqtisadi əlaqələrə 
rahatlıqla və könüllü gedirlər. Ancaq xarici mədəniyyətin elementlərinin 
müdaxiləsi və yad ictimai münasibətlər modellərinin qəbulu bir mənalı qarşı-
lanmır. İdeyaların və mədəniyyətin qloballaşması Qərbdə iqtisadi qloballaşma 
prosesinin ümumi tərkib hissəsi baxılır. Bu isə ənənəvi cəmiyyətlərdə yaşam 
tərzinə, mənəvi dəyərlərə və qaydalara hədə kimi qəbul edirlər. Təsadüfi deyil 
ki, müsəlman ölkələrində güclü “qərbləşmə” siyasətinin yeridilməsi cəmiyyətdə 
radikal və siyasi islamın güclənməsinə gətirib çıxarır.

Harvard universitetinin professoru Samuel Hattinqton hesab edir ki, müasir 
qlobal tendensiyalar sivilizasiyaları birləşdirmir əksinə onları qarşı qarşıya qo-
yur. İqtisadi modernləşmə, İnternet ola bilər ki, dünyanın ayrı-ayrı hissələrində 
insanların iqtisadi vəziyyətini yaxşılaşdırsa da, dünya daha da sürəkli, kiçik və 
tanınmaz hala gəlib. Bu cür vəziyyətlərdə insanlar qorxu hiss edirlər. Ona görə 
də, dayaq əldə etmək üçün insanlar ənənələrinə və dinlərinə qayıdırlar. Ona görə 
də antiqlobalizmə bu gün ən müxtəlif bəzən bir-birinə tamam zidd cərəyanlar, 
hərəkatlar, ideyalar və cərəyanlar daxildir.

10.3 Qloballaşma və genişlənən beynəlxalq ticarət

Qloballaşma dövründə dünya bazarları daha açıq oldu. Bu isə bir sıra üçün-
cü dünya ölkələrini ixrac meylli siyasət yeridərək çox böyük iqtisadi yüksəliş 
və nailiyyətlər əldə etməsinə imkan verdi. Məhz beynəlxalq ticarət “Asiya 
pələnglərinin” və digər ölkələrin iqtisadi yüksəlişinin əsas səbəbi olmuşdur. 
Onlar bu yüksəliş nəticəsində qısa zaman müddətində “banan ölkələrindən” 
sənaye istehsalının böyük mərkəzlərinə çevrildilər. Geridə qalmış keçmiş kolo-

niyalar olan bu ölkələrin əhalisi qısa zaman müddətində özlərinin nəinki yaşam 
tərzlərini, həm də keyfiyyətlərini dəyişdirə bildilər.

Ölkələrin və insanların məhsulların və xidmətlərin istehsalında bir-birindən 
asılılığı nə üçün seçdiklərini və bu seçimin onların həyatını necə daha yaxşı 
etdiyini sübut etmək üçün müasir liberal iqtisadçılar adətən buna bənzər mi-
sal gətirirlər. (Bu misal Qərbdə müxtəlif universitetlərdə iqtisadiyyat fənninin 
tədrisində geniş istifadə edilən və Mankivin müəllifliyi ilə “Ekonomiks” kita-
bından götürülmüşdür ). Təsəvvür edin ki, dünyada iki məhsul istehsal edən iki 
insan və ya ölkə vardır. Bu məhsullardan biri ət, digəri kartofdur. Kartof sahəsi 
və heyvandarlıq ferması olan iki ayrı-ayrı insan həm kartof, həm də ət yemək 
istəyirlər. 

Ticarət hər iki tərəfə o zaman mənfəətli olardı ki, ferma sahibi yalnız ət, 
kartof sahəsinin sahibi yalnız kartof istehsal etsin. Əlbəttə onlar bir-biri ilə heç 
bir əlaqəyə girmədən yaşaya bilərlər. Ancaq bir müddətdən sonra ferma sahibi 
əti, kartof sahəsinin sahibi kartofu müxtəlif formalarda bişirib yedikdən sonra 
belə qərara gəlirlər ki, öz qida rasionlarını dəyişmək lazımdır. Bundan sonra 
onlar ticarət mübadiləsinə girmək əvəzinə hər biri ayrılıqda onlara lazım olan 
məhsulları daha böyük xərclə istehsal etməyə çalışır. Ferma sahibi kartof becərir, 
kartofçu isə özünün ehtiyacını ödəmək üçün mal-qara saxlamağa çalışır. Ferma 
sahibi kartof becərmək üçün ixtisaslaşmayıb, onun infrastrukturu, təbii şəraiti 
və təcrübəsi kartof sahibininkindən, kartof sahəsinin sahibi isə mal-qara saxla-
maq üçün ixtisaslaşmayıb, onun infrastrukturu, təbii şəraiti və təcrübəsi ferma 
sahibinkindən daha zəifdir. Belə olduğu şəraitdə ferma sahibi və kartof becərənin 
öz ənənəvi ixtisaslaşdığı sahələr üzrə işlərini davam etdirməyi və bir-biriləri ilə 
ticarət mübadiləsinə girməyi daha məqsədə uyğun olardı. 

Ticarətin üstünlükləri o zaman daha açıq aşkar olur ki, tərəflərdən hər 
biri müəyyən məhsulun istehsalında tam üstünlüyə malikdir. Başqa sözlə 
üstünlüyə sahib olan tərəf həmin məhsulun istehsalını daha ucuz və daha az 
vaxta həyata keçirir. Əgər tərəflərdən biri bütün məhsulların istehsalında 
üstünlüyə malikdirsə ticarətin üstünlüyünü görmək bir qədər çətindir. Ona görə 
də, ticarətin üstünlüklərini görmək üçün məsələlərə daha diqqətlə fikir vermək 
və analiz etmək ehtiyacı meydana çıxır. Bizim misalda gəlin belə ehtimal edək 
ki, ferma sahibi həm mal-qara saxlanılmasında, həm də kartof becərilməsində 
“müqayisəli üstünlüyə” (orijinal termin: “comparative advantage”) malikdir. 
Başqa sözlə ferma sahibi həm əti, həm də kartofu daha qısa müddətə və az xərclə 
istehsal edir. 

Tutaq ki, ferma və kartof sahəsinin sahibləri gündə 8 saat işləməklə vaxtları-
nı ya ayrıca kartof və ət istehsal etməyə, ya da hər ikisini etməyə sərf edə bilərlər.  
Aşağıdakı cədvəl hər birinə 1 kiloqram ət və kartof istehsal etmək üçün nə qədər 
vaxt tələb edildiyini göstərir.

Kartof becərən orta hesabla 1 kq kartof becərmək üçün 15 dəqiqə vaxt, 1 kq 
ət istehsal etmək üçün isə 60 dəqiqə vaxt sərf edir. Ferma sahibi isə gördüyü-
müz kimi hər iki məhsulun istehsalına daha az vaxt sərf edir. O, 1 kq kartofun 
istehsalına 10 dəqiqə, 1 kq ətin istehsalına isə 20 dəqiqə vaxt sərf edir. Cədvəlin 
ikinci hissəsində 8 saatlıq iş günü ərzində müvafiq olaraq kartofçunun və ferma 
sahibinin nə qədər kartof və ət istehsal edə biləcəklərini göstərir.  

Qrafik 1-də kartofçunun nə qədər kartof və ət istehsal edə biləcəyi öz əksini 
tapıb. Əgər kartofçu özünün 8 saatlıq iş gününün hamısını kartof istehsalına həsr 
edərsə, o, 32 kq kartof istehsal edər. Bu halda o, heç bir ət istehsal edə bilməz. 
Əgər kartofçu özünün 8 saatlıq iş saatının hamısını ət istehsalına sərf etsə, bu 
zaman o, 8 kq ət istehsal edəcək, ancaq o tamamilə kartofsuz qalacaq. Əgər o 
vaxtını yarı bölsə, yəni, kartof becərməyə və ət istehsalına 4 saat vaxt ayırsa, 
kartofçu 16 kq kartof və 4 kq ət istehsal etmiş olacaq. Bu qrafik göstərdiyimiz 3 
variantı və bütün digər mümkün variantları özündə əks etdirir. Bu qrafik kartof-
çunun “istehsal imkanları həddini” (orijinal termin: “production possibilities 
frontier”) göstərir.

Qrafik 2 ət istehsalı ilə məşğul olan ferma sahibinin “istehsal imkanları 
həddini” özündə əks etdirir. Əgər ferma sahibi özünün 8 saatlıq iş gününün ha-
mısını kartof istehsalına sərf etsə, bu zaman o, 48 kq kartof istehsal etmiş olar və 
tamamilə ətsiz qalar. Əgər o, həmin 8 saatlıq iş vaxtının tamamını ət istehsalına 

 
1 kq məhsulun istehsalna 

sərf edilən vaxt 

8 saatda istehsal edilən 

məhsul 

 Ət Kartof Ət Kartof 

Kartof sahəsinin 
sahibi 60 dəq/kq 15 dəq/kq 8 kq 32 kq 

Ferma sahibi 20 dəq/kq 10 dəq/kq 24 kq 48 kq 

sərf etsə, bu zaman o, 24 kiloqram ət istehsal etmiş olar. Əgər ferma sahibi öz 
vaxtını tam olaraq yarı bölsə, 4 saat ərzində 24 kq kartof və 12 kq ət istehsal etmiş 
olar. Əgər tərəflər ticarət etməyin əvəzində özlərini öz imkanları ilə təmin etmək 
qərarına gəlsələr, göstərdiyimiz “istehsal imkanları həddi” həmçinin “istehlak im-
kanları həddi” (orijinal termin: “consumption possibilities frontier”) olur.

Qeyd etmək lazımdır ki, bu qrafik yalnız kartofçunun və ferma sahibinin 
istehsal imkanlarının və seçimlərinin həddlərini göstərir, lakin bu qrafik realda 
onların hansı seçim edəcəklərini göstərmir. Bu seçimi müəyyən etmək üçün biz 
onların zövqlərini və tələbatlarını bilməliyik. Ona görə tutaq ki, onların seçimi 
Qrafik 1 və 2-dəki  A və B nöqtələri ilə üst üstə düşür. Kartofçu 4 saat ərzində 
16 kq kartof və 4 kq ət, ferma sahibi isə 4 saat ərzində 24 kq kartof və 12 kq ət 
istehsal edərək istehlak edir.

Bu hal bir müddət davam etdikdən sonra ferma sahibi kartofçu ilə əlaqəyə 
girərək ona belə bir təklif irəli sürür. “Mənim hesablamalarıma görə əgər sən 
özünün 8 saatlıq iş gününün hamısını kartof istehsalına həsr etsən 32 kq kartof 
istehsal etmiş olarsan. Əgər sən mənə istehsal etdiyin kartofun 15 kq-nı versən 
mən sənə əvəzində hər gün 5 kq ət verərəm. Əgər sən mənim planıma əməl 
etsən, sənin ətin də, kartofun da daha çox olar. Sənin hər gün 17 kq kartofun və 
5 kq ətin olar.” (müqayisə üçün A nöqtəsində 16 kq kartof, 4 kq ət). Kartofçu 
bu ticarətin ferma sahibinə necə xeyir verdiyini soruşduqda o bildirir ki, onlar 
razılığa gəldiyi təqdirdə ferma sahibi gündəlik 8 saatlıq iş vaxtının 6 saatını mal-
qara saxlamağa 2 saatını isə kartof becərilməsinə sərf edəcək. Bu zaman o, 18 
kq ət and 12 kq kartof istehsal edə bilər. Ferma sahibi özünün 5 kq ətini 15 kq 
kartofun əvəzində dəyişdikdə, onun 13 kq əti  və 27 kq kartofu olacaqdır. 

Yuxarıdakı qrafiklərdə siz kartofçu ilə ferma sahibi arasında ticarətdən sonra 
onların istehsal imkanları həddindən daha çox istehlak etmək imkanlarının necə 
meydana çıxdığını görürsünüz. Ticarətdən sonra tərəflərin necə qazancda oldu-
ğunu daha aydın görmək üçün aşağıdakı cədvələ baxmaq lazımdır.

Qrafiklərdən və cədvəllərdən gördüyümüz kimi ticarət nəticəsində tərəflər 
ixtisaslaşdıqları sahələr üzrə məhsul istehsal edərək ticarət münasibətlərinə 
girdikdə daha çox uduşlu olurlar. Bizim misalımızda gördük ki, ferma sahibi həm 
kartof becərilməsində, həm də ət istehsalında daha çox məhsuldarlığa malikdir. 
Bir çoxları üçün sual meydana çıxa bilər ki, əgər ferma sahibi hər iki məhsulun 
istehsalında daha çox məhsuldardırsa və kartofçu hər iki məhsulun istehsalında 
daha az məhsuldardırsa, onda nə üçün ferma sahibi ticarətə girməkdə maraqlı 
olmalıdır? Bu suala cavab tapmaq üçün “müqayisəli üstünlük” anlayışının nə 
demək olduğunu bilmək və bir suala cavab vermək lazımdır: bunlardan hansı 
kartofu daha ucuz istehsal edir? Bu sualın iki cavabı var. 

Əgər biz iki istehsalçını, şirkəti və dövləti müqayisə ediriksə və bu zaman 
birinin məhsuldarlığı digərinin məhsuldarlığından yüksədirsə, başqa sözlə, bir 
tərəf hər hansı məhsulu istehsal etmək üçün daha az enerji, zaman və resurs sərf 
edirsə, o, tam üstünlüyə (“absolute advantage”) malikdir. Bizim misalımızda 
ferma sahibi həm kartof becərilməsində, həm də ət istehsalında tam üstünlüyə 
malikdir və ya daha məhsuldardır. Ferma sahibi 1 kq ət istehsalı üçün 20 dəqiqə, 
kartofçu 60 dəqiqə sərf edir. Ferma sahibi habelə 1 kq kartof istehsalına 10 
dəqiqə, kartofçu isə 15 dəqiqə vaxt sərf edir.

Ancaq bizim misalımızda sadəcə istehsal xərclərini müqayisə etməkdən 
başqa kartof istehsalının xərcinə başqa tərəfdən də baxmaq olar. Biz misalımızda 
belə ehtimal etmişdik ki, ferma sahibi və kartofçu 8 saatlıq iş günü ilə çalışırlar. 
Başqa sözlə məhdud iş vaxtında onlar bir məhsulu istehsal edərkən digərini is-
tehsal edə bilmirlər və ya digər məhsulun istehsal vaxtından istifadə edirlər. 

İndi gəlin belə hesablama aparaq və müəyyən edək ki, ferma sahibi və kar-

 

 Kartofçu Ferma sahibi 

 Ət Kartof Ət Kartof 

Ticarətsiz istehsal və istehlak 4 kq 16 kq 12 kq 24 kq 

     

Ticarət etdikdən sonra     

İstehsal 0 kq 32 kq 18 kq 12 kq 

Ticarət 5 kq alr 15 kq verir 5 kq verir 15 kq alr 

İstehlak 5 kq 17 kq 13 kq 27 kq 

     

Ticarətdən əldə edilən gəlir (fərq)     

İstehlakda artm + 1 kq + 1 kq +1 kq + 3 kq 

tofçu 1 kq ətə sərf edilən vaxtda neçə kq kartof və 1kq kartofa sərf edilən vaxtda 
neçə kq ət istehsal edə bilərlər.

Bu hesablamadan görürük ki, ferma sahibi üçün 1 kq ətin istehsalı 2 kq 
kartofa, ferma sahibi üçün isə 1kq kartofun becərilməsi isə ¼ kq ətə baha başa 
gəlir. Bu cür müqayisəyə iqtisadi dildə müqayisəli üstünlük deyirlər. Beləliklə, 
iqtisadçıların gəldiyi ümumi nəticəyə görə, hər hansı istehsalçı bütün istehsal 
növləri üzərində tam üstünlüyə malik ola bilər, lakin o heç vaxt bütün istehsal 
növləri üzərində müqayisəli üstünlüyə malik ola bilməz.

Bir məqamı xüsusilə vurğulamaq lazımdır ki, burada məhsulun bir vahidinə 
çəkilən xərcin vaxt kimi göstərilməsi şərtidir. Əlbəttə, mürəkkəb beynəlxalq iq-
tisadi münasibətlərdə məhsulun 1 vahidinin istehsalında xərclər kimi bir çox, 
birbaşa və dolayı xərclər də nəzərə alınır. Birbaşa xərclər dedikdə əmək haqları, 
enerji xərcləri, resurslar, bazarlara yaxınlıq, daşıma xərclər və s. dolayı xərclərə 
isə ətraf mühitə təsirin yaratdığı təsirlər hesablanır. Müasir dövrümüzdə bir çox 
hallarda beynəlxalq iqtisadi münasibətlər sistemində dövlətlər siyasi, diplomatik 
və təhlükəsizlik məsələlərini sırf iqtisadi mənfəət məsələsindən irəli çəkərək öz 
siyasətlərini həyata keçirirlər. 

Azad ticarət və qloballaşma tərəfdarları belə iddia edirlər ki, məhz müqayisəli 
üstünlüklərdəki fərqlər ticarətdən bütün tərəflərin qazanmasına imkan verir. On-
lar hesab edirlər ki, hər bir dövlətin öz ixtisaslaşdığı sahələrdə istehsal etməsi 
bütün iqtisadiyyatların artımına şərait yaradır. Müvafiq olaraq ümumi iqtisadiy-
yatlar böyüdükcə bunda hər kəs bəhrələnir. 

Başqa misallar göstərək. Məsələn ABŞ-da 1 avtomobilin istehsalı 2 ton qi-
daya, Yaponiyada isə 1 ton qidaya bərabərdir. Ona görə də, Yaponiya ABŞ-la 
ticarət münasibətləri zamanı avtomobil istehsalına görə müqayisəli üstünlüyə 
malikdir. Ona görə də, Yaponiya daha çox avtomobil istehsal etməklə ABŞ-a da 
ixrac edir. ABŞ isə qida istehsalı ixracında müqayisəli üstünlüyə malik olduğuna 
görə daha çox qida istehsal edərək Yaponiyaya da ixrac edir. Beləliklə, hər iki 
ölkə ixtisaslaşma və ticarət  nəticəsində daha çox qidaya və avtomobil əldə etmiş 
olur. 

Əlbəttə, reallıq bizim göstərdiyimiz misallardan daha çox mürəkkəbdir. Hər 
şeydən əvvəl ölkələr müxtəlif maraqları təmsil edən insanlardan ibarətdirlər. Qlo-
ballaşma və beynəlxalq ticarət  bu insanların bəzilərinin vəziyyətini pisləşdirə 
bilər baxmayaraq ölkənin ümumi iqtisadi vəziyyətini yaxşılaşdıra bilər. ABŞ av-

 1 kq ət 1 kq kartof 

Kartofçu 4 kq kartof ¼ kq ət 

Ferma sahibi 2 kq kartof ½ kq ət 

tomobil idxal edərək qida ixrac edərkən bunun amerikan avtomobil sektorunda 
çalışanına, qida sektorunda çalışanına təsiri eyni deyil. 

İqtisadi qloballaşmanın artan əhəmiyyətinə baxmayaraq dünya iqtisadiyya-
tının inteqrasiyası çox qeyri-bərabər, ekstensiv deyil, yalnız müəyyən sahələri 
əhatə edərək davam etməkdədir. 

Ayrı-ayrı ölkələrin iqtisadi inteqrasiyasının və qarşlıqlı asılılığının əsas ölçü-
sü iqtisadçıların “bir qiymətin qanunu”dur. Belə ki, eyni adlı mallar və xidmətlər 
ayrı-ayrı iqtisadiyyatlarda bərabər və ya təxmini eyni qiymətlərdə olur. Ancaq 
faktlar onu göstərir ki, hətta ən liberal, qloballaşmış və inkişaf etmiş iqtisadiy-
yatlarda belə qiymətlər bir-birindən fərqlənir. Dünya üzrə əmək bazarlarında 
qiymət fərqləri xüsusilə nəzərə çarpandır. Bu onu göstərir ki, dünya iqtisadiyya-
tının qloballaşma səviyyəsi hələ iddia edilən səviyyədə deyil.

10.4 Qloballaşan dünyada iqtisadi və maliyyə böhranların 
  insanların maddi rifahına təsiri

Qədim dünya və orta əsrlərdə dövlətlərin və onları idarə edənlərin uğurla-
rının və güclərinin əsas göstəriciləri onların yalnız ərazi bütövlüklərinin qorun-
ması deyil, həm də geniş işğalçı müharibələr apararaq qonşularının ərazilərinə 
qata bilməsində idi. Müasir dövrdə  ümumi anlayış bir qədər dəyişmişdir. Artıq 
dövlətin uğurunun əsas göstəricisi onun öz vətəndaşlarının iqtisadi vəziyyətini, 
sosial sığortasını və təhlükəsizliyini nə dərəcə də təmin etməsi ilə ölçülür və hər 
bir dövlətə əsasən bu prizmadan qiymət verilir. Başqa sözlə ölkə vətəndaşlarının 
maddi rifahı ilə bağlı konkret gözləntilər və onların nə dərəcədə təmin edə bilən 
“sosial dövlət” meydana çıxmışdır.

Yəni, qloballaşma dövründə ideologiyalar və ya cəmiyyətlərin inkişaf 
səviyyələrini qiymətləndirmə konsepsiyası dəyişməkdədir. Hazırda rəqabətə 
davamlılıq sadəcə yüksək iqtisadi artıma nail olmaq və onu saxlamaqla 
məhdudlaşmır. Rəqabətə davamlılığın əsas göstəricisi əhalinin həyat səviyyəsinin 
keyfiyyəti və İnsan İnkişafının səviyyəsidir.

Məsələ bundan ibarətdir ki, müasir iqtisadiyyatlarda yalnız maddi əmtəələr 
və xidmətlər deyil, həm də intellektual potensial və innovativ inkişaf da mühüm 
rol oynamaqdadır. Rəqabətə davamlı olmaq üçün xalqların müasir və effektiv 
təhsil sisteminə və əmək ehtiyatlarının intellektual səviyyəsinin artırılmasına 
getdikcə daha çox ehtiyac yaranır. Dövlətlər bir-biri ilə yalnız istehsal etdikləri 
məhsullarla və xidmətlərlə deyil, habelə ictimai dəyərləri, vətəndaşlarının yaşa-
yış səviyyəsi və keyfiyyəti, sosial sığorta sistemləri, təhsil və səhiyyələri ilə də 
yarışırlar.

Əslində hər bir dövlətin həqiqi sərvəti onun insanlarıdır. Buna görə də hər 
bir normal dövlətin inkişafının başlıca vəzifəsi öz vətəndaşlarının uzun, sağlam 

və yaradıcı həyat yaşaması üçün şəraitin yaradılmasından ibarətdir. Bu sadə, la-
kin çox mühüm həqiqət bir çox hallarda maddi və maliyyə sərvətləri nəzərdən 
keçirilərkən unudulur. 

Qloballaşma ilə bağlı dünyada gedən çoxsaylı mürəkkəb siyasi, iqtisadi, 
və digər texnoloji proseslər iqtisadi qloballaşmanı və onun nəticələrini təhlil 
etməyi və çətinləşdirmişdir. XX əsrin sonlarında dünya iqtisadiyyatında baş 
verən ən mühüm dəyişiliklərdən biri odur ki,  inkişaf etmiş ölkələrdə iqtisadiy-
yatın əsas çəkisi istehsaldan xidmət sahələrinə keçmişdir. Bu isə ilk növbədə 
son onilliklərdə elmi-texniki tərəqqidə baş verən inqilabi dəyişiliklərlə bağlı-
dır. Kompüter, internet və digər informasiya texnologiyaları ilə meydana çıxan 
dəyişiliklər artıq “informasiya iqtisadiyyatı” anlayışını meydana atmışdır.  

Beynəlxalq maliyyə bazarlarının gündəlik dövriyyəsi 1,5 trilyondan ar-
tıqdır və illik istehsal edilən məhsulların və xidmətlərin təxminən 1/5 hissəsi 
beynəlxalq ticarət əməliyyatlarının obyektinə çevrilir. Lakin qloballaşma sadəcə 
pul və xammalın beynəlxalq dövriyyəsi deyil o həm də, dünya xalqlarının bir-
birindən asılılığının artmasıdır. Qloballaşma təkcə dünya iqtisadiyyatının deyil 
həm də mədəniyyətin, texnologiyaların və idarəçiliyin inteqrasiyasıdır. Xalqlar 
dünyanın ayrı-ayrı ucqarlarında müxtəlif hadisələrin təsiri ilə bir-biri ilə bağ-
lanır. Məsələn, 1997-ci ildə Tayland valyutasının devalvasiyası bütün Cənub-
Şərqi Asiyanı dərin iqtisadi böhrana sürükləməklə yanaşı, milyonlarla insanı 
qısa müddət ərzində işsiz qoydu. Bu böhran təkcə regionda yaşayan insanların 
sosial-iqtisadi vəziyyətlərinə deyil, həm də regiondan uzaq Latın Amerikasında 
sosial investisiyaları həcmini aşağı saldı habelə Afrikaya ixrac edilən dərman və 
tibbi preparatların qiymətlərini qaldırdı. 

Son proseslər onu göstərir ki, qloballaşma bəşəriyyət üçün böyük imkanlar 
açsa da, bu imkanların reallaşdırılması effektiv idarəçiliklə mümkündür.    

Artan ticarət, yeni texnologiyalar, kütləvi informasiya vasitələrinin, İnterne-
tin əlaqələrinin inkişafı iqtisadi və insan inkişafı üçün yeni imkanlar açır. Bütün 
bu imkanlar  XXI əsrdə XX əsrin sonlarından artmağa başlayan yoxsulluğun 
aradan qaldırılması üçün geniş imkanlar aça bilər. Bəşəriyyət hazırda əvvəlki 
dövrlərlə müqayisədə daha çox sərvətə, imkanlara və texnologiyalara malikdir  
bu isə eyni zamanda o deməkdir ki, bəşəriyyətin bu sahədə daha çox məsuliyyəti 
vardır. 

Soyuq Müharibənin başa çatmasından keçən əsrin sonra 90-cı illərində 
Birləşmiş Millətlər Təşkilatı və digər beynəlxalq təşkilatlar çərçivəsində 
dövlətlər ətraf mühit, əhali, sosial inkişaf, qadın və uşaq hüquqları haqqında bir 
sıra mühüm beynəlxalq sənədlər qəbul edərək bu sahədə özlərinin beynəlxalq 
öhdəliklərini artırmışlar. 

Müasir qloballaşma prosesləri əsasən bazar iqtisadiyyatının inkişafı ilə 
genişlənməkdədir. Bu əsasən milli sərhədlərin ticarət, investisiyalar, informa-

siyalar üçün açılması ilə baş verir. Maraqlıdır ki, azad dünya bazarı üçün stan-
dartlar, siyasətlər və institutlar müəyyən edilsə də, insanlar və onların hüquqları 
üçün kifayət qədər iş görülməmişdir. 

Rəqabətin olduğu azad bazar ola bilər ki, effektivliyi təmin edir, ancaq 
bu heç də həmişə bərabərlik demək deyildir. İqtisadiyyatın liberallaşdırılma-
sı və özəlləşdirmə rəqabətin olduğu azad bazara böyük addım ola bilər ancaq 
onlar üçün qarantiya olmaya bilər. İnsanın inkişafı üçün bir çox məhsullar və 
fəaliyyətlər bazardan kənarda istehsal edilir və bunlar dünya rəqabəti ilə sıxışdı-
rılır. Dövlətin sosial xərcləri üzərində maliyyə, qayğı fəaliyyəti üzərində zaman, 
ətraf mühit üzərində iqtisadi inkişaf təzyiqi vardır. 

Bazar sosial və siyasi məsələlər üzərində daha çox hakim olduqca, qlobal-
laşmanın nəticələri ədalətsiz və qeyri-bərabər paylanır. Bu zaman hakimiyyət 
və güc bir qrup insanların, transmilli şirkətlərin və xalqların əlində cəmlənir, 
digərləri isə marginallaşır. Bazar nəzarətdən çıxanda iqtisadiyyatlar ya sürətli 
inkişafla ya da çöküşlə özünü göstərir. Məsələn 1998-2000-ci illərdə Şərqi Asi-
yadakı iqtisadi böhran dünyanın ümumi daxili məhsulunu 2 trilyon azaltdı so-
nuncu, 2008-ci ildə başlayan hələ də davam etməkdə olan iqtisadi böhranı isə 
təkcə ABŞ-da trilyonlarla dollar ziyana səbəb olmuşdur.

Hazırda bəşəriyyətin qarşısında duran vəzifə genişlənməkdə olan qlobal-
laşma prosesinin qarşısını almaq deyil. Qarşıda duran vəzifə yerli, regional və 
qlobal səviyyədə dünya bazarının müsbət tərəfi olan rəqabəti  saxlamaqla in-
san, yerli icmaların maraqlarına xidmət edən və təbiət resurslarının qorunmasını 
təmin edən qaydaların və institutların yaradılmasıdır. Başqa sözlə qloballaşma-
nın imkanları və mənfəətləri daha geniş dairədə paylanmalıdır.

1980-ci illərdən başlayaraq Çili, Dominikan, Hindistan, Türkiyə və Brazili-
ya dünya bazarına daha fəal daxil olaraq xarici investisiyaları cəlb edərək dina-
mik inkişaf mərhələsinə daxil oldular. Onların ixracatları illik orta hesabla 5% 
artdı. Lakin digər tərəfdən Madaqaskar, Niger, Tacikistan, Asiya və Afrikanın 
bir sıra digər ölkələri düşdükləri yoxulluq və iqtisadi problemlər burulğanın-
dan xilas ola bilmirlər. Bu tip ölkələr dünya iqtisadiyyatına getdikcə daha çox 
inteqrasiya etməklərinə baxmayaraq onların vəziyyəti heç də yaxşılığa doğru 
dəyişmir. Məsələn, Afrikanın tropik ölkələrinin ÜDM-də əsas etibarı ilə ixracın 
payı 30%-dirsə, inkişaf etmiş Qərbi Avropa ölkələrində və ABŞ-da bu göstərici 
19%-dir. Beləliklə bu problemli ölkələrinin iqtisadiyyatları əsas etibarı ilə dünya 
bazarında xammala olan tələbatın səviyyəsindən və qiymətlərdən asılıdır. Onlar 
iqtisadiyyatlarının digər sahələrinin ixraclar imkanlarının genişləndirilməsində 
və xarici investisiyaların cəlb edilməsində demək olar ki, heç bir kiçik də olsa 
müsbət dəyişikliklərə nail ola bilməmişlər.

Əgər qloballaşmanın gətirdiyi imkanlar bərabər şəkildə bölünməsə, son 
illərin mənfi tendensiyaları davam edəcəkdir. Belə ki, dünyanın 80 ölkəsinin 

ümum daxili məhsulun adambaşına düşən səviyyəsi keçən son onilliklərlə 
müqayisədə daha aşağı olmuşdur. Digər tərəfdən dünyanın digər 40 ölkəsinin 
eyni göstəricisi 3%-lik artımla demək olar ki, eyni səviyyədə qalmışdır. 

Qloballaşmanın gətirdiyi və insanların bir başa rifahına təsir edən 
yeniliklərdən biri odur ki, əmək bazarı da getdikcə qloballaşmaqdadır və bu 
şəraitdə bu bazarda rəqabət daha da artmışdır. Getdikcə əmək bazarına daxil 
olan işçilər və hazırkı çalışanlardan daha çox tələblər və qabiliyyətlər tələb edi-
lir. Müxtəlif ölkələrdə ölkə daxili qeyri-bərabərlik daha da artmaqdadır. Çində 
sosial bərabərlik doqmasının hakim olduğu Kommunist partiyasının hakim ol-
masına və bu ölkənin son onilliklərdə bütün dünyanın qibtə edə biləcəyi iqti-
sadi yüksəlişə baxmayaraq ölkə daxili qeyri-bərabərlik armaqdadır. Çinin ix-
rac meyilli dəniz sahili iqtisadi bölgələrində əgər insan yoxsulluq indeksi 20 
%-dirsə, ölkə daxili vilayətlərdə bu indeks 50 % və daha çoxdur. Kommunizmin 
çöküşündən sonra Şərqi Avropa və keçmiş SSRİ ölkələrində gəlir bərabərsizliyi 
indeksi olan Gini indeksində kəskin artım olmuşdur. Bu indeksdə artım təkcə 
bu ölkələrdə deyil, habelə inkişaf etmiş ölkələrdə də müşahidə edilməkdədir. 
Belə ki, dünyanın ən qabaqcıl inkişaf etmiş 34 ölkəsini birləşdirən İqtisa-
di Əməkdaşlıq və İnkişaf Təşkilatının (İƏİT) 2011-ci il hesabatına görə, bu 
ölkələrdə gəlir bərabərsizliyi indeksi (Cini əmsalı) 1970-ci illərin sonlarından 
başlayaraq xüsusilə ingilis-dilli ölkələrdə artmağa başlamış, 1980-ci illərdən isə 
bu proses daha da dərinləşməkdədir. Son trendlər onu göstərir ki, yoxsullar və 
zənginlər arasında gəlir bərabərsizliyi üzrə Cini indeksi artıq bu sahədə yüksək 
qeyri-bərabərliyi olan İsrail və ABŞ-da artmaqdadır. Ənənəvi olaraq bu fərq az 
olan ölkələr Danimarka, Almaniya və İsveçdə də bu bərabərsizlik artmaqdadır. 
Əslində qeyri-bərabərlik dünyada daha çox bu 3 ölkədə artmışdır. Bununla yana-
şı bir sıra ölkələr gəlir bərabərsizliyində azalmanı qeyd etsələr də, bu ölkələrdə 
əvvəllər bu rəqəmlər çox yüksək həddə olmuşdur (Çili, Meksika və Türkiyə). 
Bundan əlavə İƏİT üzv ölkələrinin əksəriyyətində əhalinin yüksək təbəqəsinin 
gəliri əhalinin aşağı təbəqələrinin gəlirlərindən 10% daha çox sürətlə artmış, 
beləliklə qeyri-bərabərlik də artmışdır. Artım sürətində fərqlər daha çox ingi-
lis-dilli, Skandinaviya və İsrail kimi ölkələrdə özünü göstərmişdir. İsrail və 
Yaponiya kimi ölkələrdə əslində 1980-ci illərdən başlayaraq əhalinin ən aşağı 
təbəqələrinin gəlir səviyyələrində geriləmələr özünü göstərmişdir.

Bundan əlavə, dünya ölkələrinin ümumi gəlir səviyyələri arasında da qeyri-
bərabərlik mövcuddur. Belə ki, İƏİT-ə üzv ölkələrin əhalisi dünya əhalisinin 
cəmi 19%-ni təşkil etsə də, dünya əmtəə və xidmət ticarətinin 71%-i, beynəlxalq 
investisiyaların 58%-i bu ölkələrin payına düşür. 1980-ci illərdən başlayaraq 
dünyanın ən zəngin 200 insanı özlərinin sərvətlərini artıraraq 1998-ci ildə 1 tril-
yondan 2012-ci ildə 4,6 trilyon dollara çatdırmışdır. İqtisadiyyatın və sənayenin 
müxtəlif sahələrinin müxtəlif böyük korporasiyaların əlində təmərküzləşməsi 

davam etməkdədir. Hələ 1998-ci ildə 10 böyük şirkət 31 milyardlıq kənd 
təsərrüfatı gübrələrinin istehsalı bazarının 85%-nə, cəmi 10 telekommunikasiya 
şirkəti isə bu sahənin 262 milyardlıq bazarının 86%-nə nəzarət edirdi. Müxtəlif 
elmi tədqiqatların verilən patentlərin də 80-90%-i də məhz bir neçə şirkətin 
əlində cəmlənmişdir. Bütün bu göstəricilər qlobal iqtisadi inteqrasiyanın qaçıl-
maz tərkib hissəsidir. 

Qloballaşma həm inkişaf etmiş, həm də inkişaf etməkdə olan ölkələrdə in-
san təhlükəsizliyi üçün yeni təhlükələr yaradır. 

Son onilliklərin ən böyük nailiyyətlərindən biri odur ki, bir sıra ölkələrdə 
daha çox siyasi azadlıqlar və stabilliyə nail olunmuşdur. Lakin qloballaşan 
dünyada zamanın və məsafənin itdiyi və sərhədlərin aradan qalxdığı dövrdə 
insan təhlükəsizliyinə yeni hədələr onun normal gündəlik həyatını pozacaq 
yeni təhlükələr meydana çıxmışdır. Bunlara maliyyə və iqtisadi təhlükəsizliyi, 
iş və gəlir təhlükəsizliyi, sağlamlığı, mədəni təhlükəsizliyi, şəxsi həyatın 
təhlükəsizliyi, ətraf mühit və siyasi təhlükəsizlikləri aid etmək olar. Maliyyə və 
iqtisadi təhlükəsizliyi dedikdə, məsələn, 2008-ci ildə ABŞ-da başlayan iqtisadi 
böhranın təkcə bu ölkədəki deyil habelə dünyanın digər onlarla ölkəsində mil-
yonlarla insanlara təsirini göstərmək olar. Yəqin ki, bir çoxlarınızın artıq son 
iqtisadi böhranın Yunanıstanda, İspaniyada və digər Avropa Birliyinə üzv olan 
ölkələrində nə kimi dərin xarakter aldığından xəbəriniz var.  Bu böhran milyonlar-
la insanın iş və gəlirlərinə, habelə sosial təhlükəsizliklərinə və maddi rifahlarına 
necə mənfi təsir etdiyini mətbuat orqanlarından öyrənə bilərik. 1998-ci il iqtisadi 
böhranından sonra hətta dünyanın iqtisadi cəhətdən inkişaf etmiş ölkələri olan 
Fransa, Almaniya, Böyük Britaniya və digər ölkələrdə işçilərin hüquqlarını qo-
ruyan əmək qanunvericiliyində işçilərin maraqlarına zidd dəyişikliklər edilməyə 
başlanmış, sonuncu böhrandan sonra bu daha da genişlənmişdir. Maddi və iq-
tisadi problemlərlə yanaşı dünyanı iqtisadi cəhətdən geridə qalmış ölkələrində 
milyonlarla insan QİÇS və digər yoluxucu xəstəliklərindən əziyyət çəkir.  

Qərbin 500 transmilli şirkəti dünyada istehsal edilən məhsulların və 
xidmətlərin ¼ istehsal edir, onların 300-ü dünya kapitalının 25%-nə nəzarət edir 
və dünyada birbaşa investisiyaların 2/3 –ni həyata keçirir. Inkişaf etmiş ölkələr 
həqiqətən inkişaf etməkdə olan ölkələrə investisiyalarını yönəldə bilərlər. La-
kin onlar belə investisiyaları ölkədən çəkməklə həmin ölkələr üçün problemlər 
də yarada bilərlər. 1997-98-ci illər Asiyada iqtisadi böhranı da məhz bu cür ol-
muşdu. Bu fəlakətdən demək olar ki, yeganə xətərsiz qurtarmış ölkə Sinqapur 
olmuşdu. Sinqapurun keçmiş prezidenti bu iqtisadi böhranın səbəblərini analiz 
və izah edərkən bildirmişdi ki, Asiya liderlərindən demək olar ki, heç biri tam 
mənasında anlamırdı ki, qloballaşmış maliyyə birjalarında dünyanın maliyyə 
mərkəzləri Nyu York, London, Tokio arasında və onların Cənub-Şərqi Asi-
ya ölkələrindəki nümayəndələri arasında ani əlaqə mövcuddur. İnkişaf etmiş 

ölkələrdən maliyyə axını təkcə yüksək iqtisadi artım xeyiri deyil, həm də bu 
vəsaitlərin gözlənilmədən ölkədən çəkilməsi riskini yaradır. Hökumətin istənilən 
səhvi bütün dünyadakı müştərilər üçün analiz və hesabat edilir. Beləliklə qlo-
ballaşmanın tənqidçiləri hesab edirlər ki, bu prosesdə investisiyaların yönəldiyi 
ölkələr dünyanın maliyyə mərkəzlərindən asılı vəziyyətə düşərək, özlərinin milli 
iqtisadiyyatları üzərində nəzarəti itirərək bu prosesdə sadəcə obyektə çevrilir.

10.5 Azərbaycan qloballaşma prosesində 

Azərbaycan 1991-ci ildə müstəqillik əldə edənə kimi keçmiş SSRİ-nin 
tərkib hissəsi idi. Bildiyiniz kimi, keçmiş SSRİ-nin iqtisadi siyasətinin əsasında 
ittifaqa daxil olan ayrı-ayrı subyektlərin arasında qarşılıqlı iqtisadi asılılığı artır-
maq dururdu. Mərkəzi Moskva hökuməti bunu müxtəlif məhsulların istehsalının 
ayrı-ayrı hissələrini böyük ölkənin müxtəlif bölgələrində yerləşdirməklə nail ol-
mağa çalışırdı. Məsələn, hər hansı avtomobilin ayrı-ayrı hissələrinin istehsalı 
müxtəlif subyektlərdə təşkil edilir, daha sonra isə son məhsul tamam müxtəlif 
yerdə yığılırdı. Başqa sözlə, SSRİ-yə daxil olan subyektlərin müstəqil iqtisadi 
mövcudiyyəti süni yaradılmış əmək bölgüsü ilə tam məhdudlaşdırılmışdı. SSRİ-
nin bu cür siyasəti müəyyən mənada müasir qloballaşma prosesinin nəticəsi ola-
raq müxtəlif ölkələrin qarşılıqlı iqtisadi asılılığının artması ilə oxşardır. Sadə bir 
fərqlə ki, keçmiş SSRİ-də iqtisadiyyat mərkəzləşdirilmiş planlı iqtisadiyyat idi. 
Müasir qloballaşma prosesinin əsasında isə bazar iqtisadiyyatı, onun əsasında 
fundamental prinsipləri və bu iqtisadi münasibətlərin genişlənməsi durur. Məhz 
buna görə ölkəmiz müstəqillik əldə etdikdən sonra digər keçmiş SSRİ ölkələri 
kimi böyük iqtisadi problemlərlə üzləşdi. Bir çox hallarda bu iqtisadi problemlər 
və tənəzzül dərin siyasi problemlərlə və regional münaqişələrlə müşayiət olu-
nurdu. Beləliklə, SSRİ dağılandan sonra ölkəmizə dağılmış və natamam iqtisadi 
infrastruktur və qeyri effektiv dövlət institutları miras qaldı. 

Digər mühüm problem isə ölkəmizin uzun müddət tamam başqa ictimai iq-
tisadi münasibətlər sistemində - kommunizmdə yaşaması idi. Həmin ictimai-
iqtisadi və siyasi sistemdə bazar iqtisadiyyatının əsasında duran fundamental 
elementlər, yəni xüsusi mülkiyyət və şəxsi təşəbbüskarlıq sistemin ideoloji 
doqmalarının əleyhinə olduğundan tam məhdudlaşdırılmış və bu cür fəalliyətlə 
məşğul olanlar hətta sistemin düşməni kimi cinayətkar hesab edilirdi. 

SSRİ və Şərqi Avropanın kommunist bloku dağıldıqdan sonra bu ölkələr, o 
cümlədən Azərbaycan köhnə kommunist iqtisadiyyatından imtina edərək yeni 
bazar iqtisadiyyatının qurulmasını özlərinin prioritetləri elan etdilər. Məsələ bu-
rasındadır ki, tarixdə demək olar ki, heç bir xalq və cəmiyyət bir ictimai iqti-
sadi formasiyadan digərinə keçid etməmişdir və bu sahədə demək olar ki, heç 
bir tarixi təcrübə olmamışdır. Ona görə də, keçmiş kommunist ölkələri dövlət 

mülkiyyətində olan müəsisələrin özəlləşdirilməsini və bazar iqtisadiyyatının 
prinsiplərini ölkələrində tətbiq etməklə hər biri özünə məxsus yol keçdi. 

1991-ci ildə müstəqillik əldə etdikdən sonra Azərbaycan beynəlxalq siyasi 
və iqtisadi münasibətlərin habelə “soyuq müharibə”nin başa çatmasından sonra 
dərinləşən qloballaşma prosesinin iştirakçısına çevrildi. Hər şeydən əvvəl bir 
məsələni xüsusilə qeyd etmək lazımdır ki, Azərbaycanın beynəlxalq iqtisadi 
münasibətlərin, o cümlədən, qloballaşma prosesinin subyektinə və aktiv iştirak-
çısına çevrilməsinin qarşısında bir sıra maneələr meydana çıxmışdı. Ölkəmiz 
hələ də bu maneələri aradan qaldırmaq və beynəlxalq iqtisadi münasibətlər sis-
teminin aktiv iştirakçısına çevrilmək üçün səylərini davam etdirməkdədir. 

Azərbaycan SSRİ-nin tərkibində olduğu dövrdə onun xarici dünya ilə bü-
tün münasibətləri “dəmir pərdə” ilə məhdudlaşdırılmışdı. Bütün xarici iqtisa-
di, siyasi və mədəni əlaqələr mərkəzi Moskvanın tam nəzarəti altında həyata 
keçirilirdi. Azərbaycandan olan hər hansı bir şəxsin hətta kommunist blokuna 
daxil olan Şərqi Avropa ölkələrinə səfəri və ya hər hansı xarici ölkə vətəndaşının 
Azərbaycana gəlməsi çox nadir hal idi. Bu cür səfərlər bir çox hallarda çox 
məhdud formada və SSRİ xüsusi xidmət orqanlarının total nəzarəti altında 
həyata keçirilirdi. Təbii ki, bütün bunlar ölkəmizin müstəqillik əldə etməsindən 
sonra qarşısına bir sıra problemlərin çıxması ilə nəticələndi. 

Müstəqillik əldə etdikdən sonra Azərbaycanda azad bazar iqtisadiyyatının 
qurulmasının qarşısında duran əsas maneələr insanlarda sahibkarlıq fəaliyyəti ilə 
məşğul olması üçün təcrübənin və ilkin kapitalın olmaması və bu sahəni nizam-
layacaq zəruri hüquqi və institusional əsasların çatışmaması idi. Bununla yanaşı 
xatırlamaq lazımdır ki, kapitalizm sisteminin əsas elementi olan ilkin kapital 
yığımı prosesinin digər keçmiş kommunist dövlətlərində olduğu kimi ölkəmizdə 
də ağrılı keçdi. 

Qeyd etmək lazımdır ki, müstəqilliyimizin ilk illərində ölkənin bank sekto-
runda meydana çıxan bir sıra spekulyativ işbazlar əhalinin inamından istifadə 
edərək böyük miqdarda maliyyə vəsaitlərini batırması, habelə sovet dövründən 
qalan əmanətlərin öz dəyərini kəskin şəkildə itirməsi əhalinin bank maliyyə 
sisteminə olan inamını sarsıtmışdı. Bu isə yeni bazar iqtisadiyyatının qurulması 
üçün zəruri olan bank, maliyyə-kredit sisteminin inkişafı üçün əhalinin yenidən 
öz əmanətlərini və maliyyə vəsaitlərini banklara etibar etməsinə mane olan 
amillərdən biri idi.

Uzun çəkən keçid dövrü ərzində ölkə əhalisi bir sıra çox ciddi sosial və 
iqtisadi problemlərlə üzləşdi. Problemin daha da kəskin forma almasının səbəbi 
ölkəmizin üzləşdiyi təcavüz və ölkə əhalisinin böyük hissəsinin öz ev eşiklərindən 
və mülklərindən didərgin düşməsi idi. Qaçqınlar və məcburi köçkünlər olan 
həmin əhali kütləsi öz daimi yaşayış və iş yerlərini itirməklə ölkə iqtisadiyyatı 
üzərində böyük ağır yükə çevrilmişdi. 

1994-cü ildə bağladığı Əsrin Müqaviləsi ilə Azərbaycan böyük maliyyə 
vəsaitlərini əldə edə bildi. Məhz neft müqavilələrindən gələn gəlirlər hesabı-
na ölkəmiz həm meydana çıxmış sosial-iqtisadi çətinlikləri aradan qaldırmış, 
həm də islahatları həyata keçirə bilməkdədir. Ötən müddət ərzində ölkəmizdə 
yoxsulluq səviyyəsini 2001-ci ildəki 49%-dən 2013-cü ildə 5,3%-dək enmiş-
dir. 

Gələcəkdə də həyata keçiriləcək bir sıra digər layihələrin neftdən gələn 
gəlirlər hesabına həyata keçirilməsi planlaşdırılır. Lakin bildiyimiz kimi neft 
tükənən sərvətdir və artıq neftin istehsalında ölkəmizdə durğunluq və azalma 
meyilləri özünü göstərməkdədir. Bunun üçün də bu dollar axımının qeyri-neft 
sektorunda effektiv diversifikasiyası hökumətin qarşısında duran ən başlıca 
vəzifələrdən biridir. Məhz qeyri-neft sektorunun inkişafı və müəyyən məhsulların 
istehsalı üzrə dünya bazarında ixtisaslaşmaqla Azərbaycan gələcəkdə qloballa-
şan iqtisadiyyatda özünün yerini tuta və vətəndaşlarının layiqli sosial iqtisadi 
inkişafını təmin edə bilər. 

Hazırda ölkəmizin qarşısında duran başlıca vəzifə “Holland sindromu”ndan 
qaçmaqdır. Yerli və beynəlxalq iqtisadi təhlillər onu göstərir ki, Azərbaycan bu 
sahədə kifayət qədər uğurlu nəticələr əldə etməkdədir və ölkənin ümumi daxi-
li məhsulunda qeyri-neft sektorunun payı getdikcə artmaqdadır. Lakin istənilən 
halda Azərbaycanın qeyri-neft sektorunda böyük potensialını nəzərə alsaq bu 
sahədə əldə edilən heç bir uğurla kifayətlənmık olmaz. “Holland sindromu”ndan 
yayınmağın yeganə yolu qeyri-neft sektorunda ixrac potensialından səmərəli 
istifadə edilməsidir. Məhz neft gəlirlərindən ölkənin gələcək asılılığının qarşısı-
nı almaq üçün Azərbaycan neft gəlirlərindən əldə edilən vəsaitin böyük hissəsini 
Dövlət Neft Fondunun hesabında xaricdə saxlayır. Ölkənin aqrar və turizm 
sektorunun inkişafı üçün konkret layihələr həyata keçirilməkdədir. Regionla-
rın sosial iqtisadi inkişaf proqramları da məhz ölkənin gələcəkdə neft asılılığını 
azaltmaq üçün həyata keçirilən tədbirlərdəndir. Ölkə rəhbərliyi tərəfindən digər 
prioritet sahə kimi informasiya və telekommunikasiya texnologiyaları sahələri 
elan edilmişdir. Azərbaycanın ilk peyki olan “Azerspace-1” telekommunikasiya 
peyki 2013-cü ilin fevralında açıq fəzada orbitə buraxılmışdır. Bu sahə ölkəyə 
gələcəkdə böyük maliyyə vəsaitlərinin axınını bir daha təmin edəcəkdir.

Azərbaycanın Əsrin Müqaviləsi və daha sonra bir neçə başqa neft və qaz 
müqavilələri dünyanın iri enerji şirkətlərini onlar üçün yeni olan coğrafi və siya-
si məkana gətirdi. Ölkəmizin iqtisadiyyatı getdikcə daha çox qloballaşan dünya 
iqtisadiyyatına inteqrasiya etməyə başladı. Hər şeydən əvvəl artıq ölkə iqtisa-
diyyatında dünya bazarında neft və qazın qiymətləri mühüm faktora çevrildi. 
Belə ki, əgər 1998-ci il dünya iqtisadi böhranı demək olar ki, Azərbaycandan 
yan keçsə də, artıq 2008-ci ildə başlanan iqtisadi böhran öz təsirini daha çox 
hiss etdirdi. Baxmayaraq ki, hökumət çox uğurla bu təsirin Azərbaycanda böyük 

təsirinin qarşısını ala bildi. 
Müstəqilliyimizi əldə etməyimizdən 20 il keçməsinə baxmayaraq ölkəmizin 

qarşısında hələ də bir sıra həll ediləcək əhalinin sosial iqtisadi rifahını layiqli 
təmin edə biləcək fundamental vəzifələr durur. Bu hər şeydən əvvəl yuxarıda 
qeyd edildiyi kimi tükənən enerji resurslarını nəzərə almaqla onlardan asılı ol-
mayan, dayanıqlı, çoxşahəli və rəqabətə davamlı iqtisadiyyatın qurulmasıdır. 
Məsələ burasındadır ki, qloballaşmanın təsiri heç də həmişə inkişaf etməkdə olan 
ölkələrin iqtisadiyyatları üçün yaxşı olmur. İnkişaf etməkdə olan ölkələrin isteh-
salçıları əllərində böyük elmi-texniki tərəqqinin son nailiyyətlərini cəmləşdirən 
və böyük tarixi təcrübəyə malik istehsalçıları olan transmilli şirkətlərlə rəqabətə 
davam gətirə bilmirlər. Onların bir çox hallarda mənsub olduqları hökumətlərin 
himayəsinə ehtiyacları olur. 

Məsələn, Seneqalın keçmiş prezidenti Abdulay Vad Beynəlxalq Ticarət 
Təşkilatının ticarətin bütövlükdə liberallaşdırılmasını, milli sənayenin və kənd 
təsərrüfatının müdafiəsindən imtina etməyi tələb edən siyasətini kəskin tənqid 
edərək bildirmişdi ki, bu cür yanaşma inkişaf etməkdə olan ölkələrdə milli iqti-
sadiyyatın inkişafına imkan vermir. 

Hindistanlı iqtisadçı Arjun Senqupta qeyd etmişdir ki, sırf bazar iqtisadiy-
yatı şəraitində sosial göstəriciləri yaxşılaşdırmaq cəhdləri praktiki olaraq qeyri 
realdır. Əgər liberallaşma adekvat sosial siyasətlə müşayət olunmursa, o, sosial 
münaqişələrin meydana çıxmasına gətirib çıxarır.

Məhz elə buna görə də, 2012-ci ilin sentyabrında Azərbaycan Respubli-
kasının Prezidenti İlham Əliyev Fransaya səfəri zamanı xarici iş adamları ilə 
görüşdə Azərbaycanın Ümumdünya Ticarət Təşkilatına üzvlük məsələsi ilə bağ-
lı suala cavab olaraq bildirmişdi ki, Azərbaycanda əhalinin böyük hissəsi kənd 
təsərrüfatında çalışır və biz həmin təsərrüfatları müxtəlif güzəştli subsidiyalar-
la və kreditlərlə təmin edirik. Bu siyasət isə Ümumdünya Ticarət Təşkilatının 
prinsiplərinə ziddir. Həqiqətən də, ölkəmizin tarixinə fikir versək görərik ki, 
müstəqillik əldə etdikdən və torpaqların özəl mülkiyyətə verilməsindən sonra 
çox az müddət keçmişdir. Bu müddət ərzində dünya bazarında rəqabətə davamlı 
kənd təsərrüfatı və onun emalı müəsisələrinin yaranması qeyri-realdır.

Ən maraqlı məqam ondan ibarətdir ki, istər 2005-ci ildə Honq-Konqda, 
istərsə də 2009-cu ildə Cenevrədə keçirilən ÜTT Nazirlər Konfransının yekun-
ları göstərir ki, bu təskilata üzv olma sərtləri getdikcə ağırlaşdırıldı. 2013-cü 
ildən etibarən isə ÜTT ixraca yönəlik bütün subsidiyaları ləğv edəcək, aqrar sek-
tor üzrə subsidiya divarı getdikcə daralır və təbii ki, bütün bunlar “güzəstli üzv 
olma” ehtimallarını sıradan çıxarır.

Lakin biz istəsək də, istəməsək də bu proseslərdən kənarda qala bilmərik. 
Bu prosesin alternativi yoxdur. Ona görə də bu yaxınlarda Xarici İşlər Nazi-
rinin müavini Azərbaycanın ÜTT-lə danışıqlarda səlahiyyətli nümayəndəsi M. 

Məmmədquliyev bildirmişdir ki, Azərbaycan ÜTT-yə üzvlük prosesinin ya-
rısını keçmişdir. Xatırlatmaq lazımdır ki, Azərbaycan ÜTT-lə danışıqlara ilk 
dəfə 1997-ci ildə başlamışdır. Bu cür təmkinli danışıqlar prosesinin məqsədi 
ölkəmizin həmin təşkilata daha əlverişli şərtlərlə daxil olmasını təmin etmək 
üçündür. Bunun digər məqsədi isə ölkə daxili istehsalı üzv olana qədər daha 
inkişaf etmiş və rəqabətə davamlı səviyyəyə çatdırmaqdır. 

Beləliklə, qloballaşan dünya iqtisadiyyatına inteqrasiya edən Azərbaycanın 
qarşısında çox mühüm həllediləsi vəzifələr durur. Bu vəzifələrin əsas qayəsi isə 
ölkə vətəndaşlarının davamlı sosial iqtisadi inkişafını və təhlükəsizliyini təmin 
edəcək rəqabətə davamlı qabaqcıl iqtisadiyyat qurmaqdır. 


